
MINUTI

Il-Minuti ta’ Laqgħa Nru 49 li saret nhar l-Erbgħa, 26 ta’ Mejju 2021 ġew ikkonfermati.

DISKUSSJONI DWAR IL-POLITIKA NAZZJONALI DWAR ID-DROGA – KONTINWAZZJONI

IĊ-CHAIRPERSON (Onor. Silvio Parnis): Dr John Cachia avżana li jinsab indispost u għalhekk ma jistax jattendi din id-diskussjoni. Għaldaqstant magħna llum għandna lis-Sur Manuel Gellel, min-National Coordinating Unit for Drugs and Alcohol u lis-Sur Carlo Olivari D’Emanuele min-National Focal Point for Drugs and Drug Addictions. Sinjuri tistgħu tibdew bil-preżentazzjoni tagħkom. Grazzi. 

IS-SUR MANUEL GELLEL (Senior Manager tan-National Coordinating Unit for Drugs and Alcohol): Sur President, qabel xejn xtaqna nippreżentawlkom ftit x’jagħmel l-uffiċċju tagħna. In-National Coordinating Unit for Drugs and Alcohol, fil-Ministeru għas-Solidarjetà Soċjali, huwa responsabbli prinċiparjament minn tliet affarijiet. L-ewwel u qabel kollox huwa responsabbli min-National Focal Point for Drugs li jinsab fil-Ministeru għall-Familja. In-National Focal Point ilu mwaqqaf iżjed min-National Coordinating Unit u x-xogħol tiegħu huwa li jirrapporta dwar is-sitwazzjoni tad-droga attwali fil-pajjiż minn sena għal sena. 

Għandna tliet commitments inġenerali. Għandna commitment domestiku fejn ninformaw lill-Ministeru tagħna u lill-pubbliku inġenerali dwar l-andament tad-droga f’pajjiżna. Imbagħad, l-informazzjoni li niġbru ngħadduha lill-UNODC kull sena u lill-EMCDDA, il-European Monitoring Centre for Drugs and Drug Addiction f’Lisbona, li hija responsabbli mill-koordinament tal-ġbir tad-data dwar dak li għandu x’jaqsam mal-użu tad-droga fl-Unjoni Ewropea u fi tliet pajjiżi oħra, li huma l-Ingilterra, li ilha tipparteċipa għal ħafna snin, it-Turkija u n-Norveġja. 

Barra minn hekk, aħna responsabbli wkoll mill-koordinament tan-National Drugs Policy u tan-National Alcohol Policy, li ġiet ippubblikata lejn l-aħħar tal-2018. Ix-xogħol tagħna f’dak li għandu x’jaqsam mal-policy, primarjament huwa li nixprunaw id-djalogu mal-entitajiet konċernati biex inkunu nistgħu mmexxu ‘l quddiem il-proposti li jkun hemm fil-policy. Kif għedna, l-aktar li ilu mwaqqaf huwa n-National Focal Point for Drugs. U eventwalment nixtiequ li jkollna l-istess riżorsi biex inkunu nistgħu nikkoordinaw l-informazzjoni relatata mal-użu tal-alkoħol. F’dan l-istadju għandna l-Focal Point li ilu mwaqqaf mill-2003 u ilna nirrapportaw għal dawn l-aħħar snin. 

Dawn li se nsemmi huma l-entitajiet li jikkontribwixxu għall-Focal Point. Il-maġġor parti tad-data li niġbru tkun relatata mat-treatment provision għall-persuni li jużaw xi forma ta’ sustanza. U allura, il-major contributors tagħna huma l-Caritas Malta, il-Corradino Correctional Facilities, id-Dual Diagnosis Unit, il-Mount Carmel Hospital, l-OASI u s-Sedqa. B’dan il-mod inkunu nafu x’inhu jiġri inkwantu ta’ trattament, l-ammonti ta’ persuni li qed imorru għat-trattament, x’tip ta’ sustanzi qed jużaw, il-gravità tas-sitwazzjoni, kemm qed jużaw b’mod attiv u affarijiet oħrajn. 

Barra min hekk nirċieivu wkoll informazzjoni oħra relatata mal-qbid u l-arresti li jagħmlu min-naħa tagħhom il-forzi tal-ordni, fosthom il-Pulizija. Nirċievu wkoll informazzjoni mid-Departiment of Public Health relatata mad-drug related infectious diseases u drug related deaths. Nirċievu informazzjoni mill-Qrati tal-Ġustizzja inkwantu tal-andament tal-Qorti vis-à-vis każi li jkunu relatati mal-użu jew traffikar tas-sustanza. Dawn l-aħħar snin, mill-2015/2016, bdejna nirċievu informazzjoni mill-Kummissarju għall-Ġustizzja wara r-riforma li kienet saret fl-2015 dwar l-użu tas-sustanzi. Nirċievu informazzjoni mit-Toxicology Unit, mill-Mortality Registry min-naħa tal-pulizija, mill-Probation and Parole, mill-Primary Health Care, relatata b’mod partikolari mad-distribuzzjoni ta’ apparat biex tittieħed id-droga, b’mod speċjali l-użu tas-siringi, u nirċievu wkoll informazzjoni mingħand l-Appoġġ u Jobsplus dwar servizzi li jkunu qegħdin joffru lill-persuni li jkollhom xi forma ta’ problema bl-użu tas-sustanzi. 

Din hija ftit informazzjoni dwar il-commitments Ewropej u internazzjonali li għandna. Fil-fatt il-maġġor parti minnhom jieħu ħsiebhom il-kollega tiegħi s-Sur Carlo Olivari D’Emanuele. Din l-informazzjoni kollha li semmejt, li niġbru minn diversi entitajiet, - kuntent ngħid li għal ħafna snin bnejna network robust ta’ informazzjoni u allura ftit li xejn ikollna hiccups biex nirċievu d-data – tiġi konvertita f’tables mis-Sur D’Emanuele u mbagħad dawn jiġu pprovduti partikolarment lill-EMCDDA. Kif għedt, aħna, bħala uffiċċju, responsabbli lejn il-European Monitoring Centre for Drugs and Drug Addiction, anke minħabba r-responsabilitajiet tagħna bħala membri tal-Unjoni Ewropea u anke għaliex l-EMCDDA tkopri prattikament nofs l-ispejjeż tal-uffiċċju tagħna through a grant agreement li jiġi ffirmat kull sena bejn il-Ministeru tagħna u l-EMCDDA. 

F’dak li għandu x’jaqsam mal-koordinazzjoni tan-National Drugs Policy li, kif probabbilment tafu, il-policy attwali tmur lura għall-2008 u kien fiha 48 actions. Ir-remit ewlieni tagħha huwa dak ta’ coordination of national drug policy, legal and judicial framework, supply reduction f’dak li għandu x’jaqsam mal-informazzjoni li nirċievu mingħand il-pulizija u mingħand il-forzi tal-ordni u l-qrati, demand reduction f’dak li għandu x’jaqsam mat-trattament, monitoring, evaluation, research, information and training. Ovvjament, bħala parti mill-club tal-EMCDDA, bħall-kumplament tal-pajjiżi within the European Union, aħna nistgħu niftaħru li l-istrutturi ta’ komunikazzjoni u ta’ monitoring, evaluation and research li għandha l-Unjoni Ewropea tpoġġina - bħala grupp - at the forefront of the international drug policy. U aħna kburin ħafna biha dik. Ovvjament hemm ukoll the international perspective għax, kif semmejt aktar qabel, minbarra li għandna commitments Ewropej, għandna wkoll commitments dinjin, partikolarment fil-UNODC. Imbagħad hemm sezzjoni oħra dwar il-funding tar-riżorsi relatati mas-servizzi tad-droga. 

Kif semmejt fil-bidu, u nagħlaq biha, inkwantu tad-Drugs Policy, din tmur lura għall-2008, però għandi informazzjoni li qiegħed isir xogħol sabiex il-policy tiġi aġġornata u b’hekk ikollna policy aktar ġdida dwar l-użu tad-droga. U dan anke minħabba l-fatt li f’dawn l-aħħar snin, partikolarment f’dawn l-aħħar 12, 13-il sena, id-dinamika tal-użu tas-sustanza nbidel. Dawk li kienu tradizzjonalment the go to drugs, illum il-ġurnata, anke f’ċerti pajjiżi, sfortunatament, hemm sostituti għalihom u d-dinamika nbidlet. 

Issa se nagħtikom daqsxejn highlights fuq ir-rapport li nippubblikaw kull sena. Fil-fatt l-aħħar pubblikazzjoni li għandna hija dwar l-informazzjoni li ġbarna fl-2020, però din tkopri informazzjoni relatata mal-2018 u l-2019. Fil-fatt fl-aħħar tax-xahar li għadda rċevejna mingħand dawk l-entitajiet li semmejna informazzjoni friska dwar l-2020 u allura issa nipproċessaw dik id-data biex tintuża fit-tables u fir-rapport ta’ din is-sena. Id-deadline għall-kontributuri tagħna nistabbilixxuha għall-aħħar ta’ Mejju. Ħafna drabi, aktar iva milli le, nirċievu l-informazzjoni ahead of time u għalhekk semmejt li ninsabu kuntenti bl-andament ta’ kif nirċievu l-informazzjoni. 

Ħalli issa nagħtikom ftit informazzjoni relatata mal-aħħar rapport li ppubblikajna. F’din l-islide għandkom iċ-ċifri ta’ sentejn dwar it-treatment entrants. Fl-2018 kellna 1,898 persuna li marru għat-trattament f’xi waħda minn dawk l-entitajiet li semmejna, inkluż il-ħabs għax nirċievu wkoll informazzjoni dwar persuni li jkunu l-ħabs u li jkunu qed jirċievu xi forma ta’ trattament jew xi programm jew taħt xi forma medika. Fl-2019 telgħu għal 1,943 li, fil-verità, hija l-aktar sena li kellna persuni li marru għat-trattament f’sena waħda kemm ilni naħdem fil-Focal Point. Il-maġġor parti tagħhom, fis-sentejn li huma, kienu heroin users. Fil-fatt fl-2018 kellek 1,067 u fl-2019 kellek 1,126. 

Tajjeb ngħidu li dawk iċ-ċifri ċkienu bil-ħafna f’dawn l-aħħar 10, 12-il sena. Niftakar li meta fl-2009 dħalt naħdem il-Focal Point, iċ-ċifri kienu ferm akbar minn 58% li se nippreżentalkom hawnhekk. Fil-fatt ġieli kienu jaqbżu t-80% ta’ persuni li kienu jmorru għas-servizz għax ikunu heroin users! Dak għadu l-każ, però li hemm tajjeb hu li n-numru ta’ persuni ġodda li jużaw il-heroin dejjem qiegħed jonqos. Qiegħed tajjeb inkwantu ta’ heroin imma mhux tajjeb għal sustanzi oħrajn, fejn pereżempju f’dak li għandu x’jaqsam ma’ kokaina qegħdin naraw qabżiet ħafna akbar. 

Bħala kokaina fl-2018 kellna 508 mentri fl-2019 kellna 572, li prattikament nistgħu ngħidu li baqgħu fl-istess ilma. Fl-2018 kien hemm 251 individwu li qorbu lejn is-servizzi minħabba l-użu tal-kannabis u fl-2019 kien hemm 278. Meta nsemmu l-użu ma jkunx ifisser li persuna tiġi għall-għajnuna minħabba li tkun tuża l-eroina biss imma ħafna drabi, ħafna substance users, ikunu jużaw varjetà ta’ droga. Imma l-mistoqsijiet li jsirulhom huma dwar liema hi l-aktar droga li toħolqilhom problemi fil-ħajja tagħhom. 

Għandkom ukoll ftit informazzjoni relatata mat-tqassim tas-seringi. Kif qegħdin taraw they are in their thousands, però dan in-numru naqas ukoll. Kien hemm snin fejn qbiżna sew it-300,000 siringa! Jekk mhux sejjer żball kien hemm aktar minn 370,000 seringa imma issa niżlu u dan primarjament għar-raġuni li kien hemm tnaqqis fil-heroin users. Din id-decline fl-użu tas-seringi tinħass mal-Ewropa kollha. U min qed juża l-eroina bħalissa qiegħed juża mezzi oħra, fosthom billi jaħraqha jew ipejjipha.  

F’din l-islide għandkom daqsxejn informazzjoni relatata mad-drug law offences. Fl-2018 kien hemm 626 każ individwali relatat ma’ pussess jew traffikar tad-droga mentri fl-2019 kien hemm 447 każ. Dawn huma ċifri relatati ma’ qabdiet ta’ droga u kif qed taraw, minn sena għal oħra jkun hemm diskrepanzi kbar. Pereżempju, jekk nieħdu l-ewwel ċifra li hija ta’ 17,960 kilo u s-sena ta’ wara kienet ta’ 507 kilos, taraw x’qabża kbira hemm. Imma ma rridux ninsew li meta n-numri jkunu qabżu b’dak il-mod, ħafna drabi jkun ifisser li tkun inqabdet xi konsinja kbira mill-Freeport u li x’aktarx dik id-droga tkun in transit, jiġifieri ma tkunx destinata għas-suq lokali. U allura, awtomatikament għal dik is-sena partikolari, se jkollok in-numri kbar.  

F’din l-islide għandkom ftit informazzjoni relatata max-xogħol tal-Kummissarju għall-Ġustizzja Penali li ġew imħallsin jew maħruġa. Importanti wkoll inkwantu ta’ gender fir-rigward tal-użu tas-servizzi, li l-maġġor parti għal ħafna snin, u mhux għal Malta biss, kienu rġiel. Jiġifieri dik iċ-ċifra ta’ 80% irġiel ftit li xejn tiċċaqlaq minn sena għal sena. Ovvjament hemm diversi fatturi li jwasslu għal dan. Xi ħaġa oħra interessanti li qegħdin ninnotaw hi li dawk li huma fis-servizzi u għandhom 35 sena jew inqas, qegħdin inaqqsu mis-servizzi. U allura, fejn qabel kienu jkunu aktar minn 50% tan-nies li jmorru għas-servizzi, illum il-ġurnata dawk li għandhom 35 sena jew aktar jifformaw il-maġġor parti tan-nies li jmorru għas-servizzi. 

Din tista’ tindika li għandna sitwazzjoni ta’ persuni li qegħdin jikbru fl-età u li qegħdin jibqgħu fis-servizzi għax ikunu baqgħu jagħmlu użu mid-droga. Mill-esperjenza personali tiegħi ta’ meta kont naħdem mal-Caritas, kont nara nies lura fl-1999 u li llum għadhom jużaw id-droga. U ħafna drabi dawn ikunu wkoll fis-servizzi u allura għandna sitwazzjoni ta’ ageing population li, fil-fatt, għandna indikazzjoni li fil-maġġor parti tagħhom huma heroin users. Għalkemm id-dinamika tal-eroina qiegħda tonqos, dawk in-nies li kienu jużaw l-eroina fid-disgħinijiet u anke fit-tmeninijiet, sfortunatament għad hemm numru minnhom li għadhom jeħduha. Ovvjament, li hemm tajjeb hu li dawn baqgħu f’kuntatt mas-servizzi. Għandna servizzi li huma aċċessibbli kemm mill-aġenziji kif ukoll mid-Detox and this makes all the difference għax within a 15 minute drive tista’ tmur għall-methadone mentri f’pajjiżi oħra jridu jagħmlu mili sħaħ ta’ vjaġġar biex jaċċessaw din il-mediċina. Għalina huwa aktar faċli u għandna servizzi li huma ħafna aktar approachable. 

ONOR. CLAUDETTE BUTTIGIEG: Sur Gellel, jekk jogħġbok tista’ tmur għas-slide preċedenti, dik ta’ fejn hemm the emerging trends? Jiġifieri hawnhekk qed ngħidu li dawn huma l-crack u s-synthetic cannabis? 

IS-SUR MANUEL GELLEL: Iva, dawk huma l-emerging trends, xi ħaġa li ma konniex naraw daqstant fil-passat. L-użu tal-crack u tas-synthetic cannabis huwa fenomenu li bdejna naraw matul dawn l-aħħar għaxar snin. 

ONOR. CLAUDETTE BUTTIGIEG: Meta tgħidu underage treatment, jiġifieri jkunu taħt it-18-il sena? 

IS-SUR MANUEL GELLEL: Iva, taħt it-18-il sena għandek 2.5%. 

ONOR. CLAUDETTE BUTTIGIEG: U l-42% għalxiex qiegħda tirreferi? 

IS-SUR MANUEL GELLEL: Ħalli nispjegalkom. Għandek persuni li jkunu marru fis-servizz matul dik is-sena partikolari li jkollhom inqas minn 18-il sena. Imbagħad dik il-42% hija ta’ dawk il-persuni li llum jista’ jkun li għandhom 50 u 60 sena li jkunu rreġistraw li bdew jieħdu d-droga minn meta kellhom inqas minn 18-il sena. Biex inkompli ma’ dak li kienet qiegħda ssemmi l-Onor. Buttigieg, dawn it-trends mhumiex xi fenomenu ġdid, jiġifieri li żagħżugħ jibda juża s-sustanzi ta’ età tenera. Ħalli nerġa’ niġbed mill-esperjenza personali tiegħi; dak iż-żmien kien hemm ħafna persuni li kienu jgħiduli li bdew jużaw xi tip ta’ sustanza ta’ 13 jew 14-il sena. Imbagħad, bejn il-likwidità ta’ flus, bejn għax ikunu kibru fl-età, bejn għax ikunu bdew jiffrekwentaw aktar postijiet ta’ divertiment, eċċ., is-sustanzi jibdew ivarjaw minn sena għal sena. 

Kif qegħdin taraw il-persentaġġ ta’ first treated entrants by cocaine kien hemm qabża kbira. Fl-2011 kienu 25% in-new entrants by cocaine users. Ix-shift issa qiegħda tindikalna li fl-aħħar sentejn tlajna għal 49%. Din id-diskrepanza hija wkoll fost il-users inġenerali, jiġifieri dawk l-1,943 li semmejna fl-2019 kellna 58% minnhom li kienu heroin users. Issa dawn niżlu bi kważi 20% mill-2011. Imbagħad għandek il-cocaine users li aktar milli rdoppjaw fi żmien qasir. Fil-fatt minn 12% telgħu għal 26%. 

Is-sena l-oħra, apparti l-pubblikazzjoni li noħorġu s-soltu, ħriġna fuljett speċjali minħabba ċ-ċirkostanzi li konna qegħdin ngħixu fihom, u li għadna qegħdin ngħixu fihom f’dan l-istadju. F’dak li għandu x’jaqsam mar-rapportaġġ li għandna mingħand il-pulizija, f’dak li għandu x’jaqsam mad-distribuzzjoni u l-użu ta’ sustanzi, ma jidhirx li kien hemm xi disruption tas-suq lokali minħabba l-COVID-19. Fi kliem ieħor, min ried jaċċessa xi forma ta’ droga seta’ jsibha xorta waħda. Waħda mill-affarijiet li għandna kontrina hija li aħna mdawrin bil-baħar u għalhekk dik hija rotta aċċessibbli ħafna għal min irid idaħħal id-droga fil-pajjiż! 

Li kellna mbagħad tajjeb inkwantu ta’ servizzi hu li dawn kienu swift ħafna biex idawru d-dinamika tagħhom minn face to face interaction, f’dak li għandu x’jaqsam mal-community services tagħhom, għall-online services, u fi djar ta’ kwarantina biex ikomplu jdaħħlu nies ġodda fil-programmi tagħhom. Sar ħafna xogħol biex dawk il-persuni li kienu jużaw is-servizzi jkunu jistgħu jibqgħu għaddejjin bis-servizz. Mill-informazzjoni li għandna, xi ħaġa li żdiedet mis-sena l-oħra kienet it-take home doses tal-methadone, li ilha teżisti għal diversi snin fil-pajjiż. Qabel il-filters kienu jkunu rigorużi ħafna, mhux għax issa m’għadhomx, imma ċ-ċirkostanzi nbidlu u din l-approach li persuna tirċievi l-methadone u teħodha d-dar infetħet aktar. 

Ovvjament dawn il-prekawzjonijiet isiru minħabba diversi raġunijiet. F’Malta m’għandniex il-fenomenu tal-abbuż mis-sustanza tal-methadone għax, kif għedt qabel, il-methadone huwa aċċessibbli ħafna, u mingħandu bżonnha se jsibha. Għalhekk hemm inqas lok li din tinstab fit-triq. F’pajjiżi oħrajn mhijiex l-istess sitwazzjoni. Fil-fatt f’pajjiżi oħra, minħabba vjaġġar fit-tul, eċċ., il-methadone u sustanzi oħra li huma mediċinali minħabba l-użu tagħhom, isibu ruħhom fit-triq u fis-suq illeċitu. Fortunatament, aħna m’għandniex dik is-sitwazzjoni f’pajjiżna. Grazzi. 

IĊ-CHAIRPERSON: Grazzi. L-Onor. Claudette Buttigieg. 

ONOR. CLAUDETTE BUTTIGIEG: L-ewwel nett nirringrazzjakom ħafna tax-xogħol li tagħmlu. Naħseb li intom ftit li xejn tidhru ħlief forsi meta jkollna xi okkażjoni bħal din. Jien segwejt ukoll meta min-naħa tal-Ministeru saret il-preżentazzjoni fuq l-aħħar statistika tagħkom. Ma nafx jekk tistgħux tgħidulna kemm hemm cannabis users li weħlu l-ħabs jew li qed jiskontaw xi sentenza fuq pussess sempliċi? 

IS-SUR CARLO OLIVARI D’EMANUELE: Fuq pussess sempliċi ġeneralment jaqgħu quddem il-Kummissarju tal-Ġustizzja. Il-Kummissarju tal-Ġustizzja ma jwaħħalx nies il-ħabs. Ġeneralment tkun multa minħabba li tkun xi ħaġa żgħira. Meta jkun hemm nies li jidħlu l-ħabs, ġeneralment għax ikun hemm involut jew traffikar jew użu ta’ sustanzi bħal pereżempju, kokaina, imma fejn ikun hemm ammonti eċċessivi. F’dak il-każ il-pulizija tinnota li jkunu għat-traffikar. Jiġifieri hemmhekk hemm dak il-bilanċ. Bħala ċifri, min-naħa tal-ħabs m’għandniex x’jindika li hemm nies fuq pussess sempliċi imma hemm ammont mhux ħażin ta’ każijiet li waqgħu quddiem il-Kummisarju tal-Ġustizzja. 

ONOR. CLAUDETTE BUTTIGIEG: Mill-informazzjoni li għandkom, bħalissa fil-ħabs hemm problema ta’ użu ta’ kannabis sintetika? 

IS-SUR CARLO OLIVARI D’EMANUELE: Dik l-informazzjoni ma waslitilniex. Biex inkun onest, ikollna ftit diffikultà biex naċċessaw ċerta informazzjoni mill-ħabs minħabba li l-ħabs huwa maqsum f’ħafna setturi differenti, u allura għandek is-settur soċjali, għandek is-settur mediku, eċċ., u ċerta informazzjoni, meta tinġabar ma tinġabarx kollha, jew tkun fil-file fiżiku u mhux fid-data. Min-naħa tiegħi m’għandi l-ebda informazzjoni li hemm użu ta’ kannabis sintetika imma min-naħa tal-Emerġenza, il-maġġoranza tan-nies li jiddaħħlu fl-Emerġenza jkunu proprju minħabba l-kannabis sintetika. Imma m’hemm xejn x’jindika li dawn ikunu ġew mill-ħabs. 

ONOR. CLAUDETTE BUTTIGIEG: Sur Gellel, fil-bidu tal-preżentazzjoni tiegħek semmejt il-fatt li għandna commitments internazzjonali. Il-White Paper li ppreżenta l-Gvern, f’paġna 8 tgħid li l-legalizzazzjoni tal-kannabis mhijiex possibbli f’pajjiżna minħabba dawn il-commitments internazzjonali. X’informazzjoni tistgħu tagħtuna fuqha din? 

IS-SUR MANUEL GELLEL: Mill-esperjenza tiegħi, il-fattur hu li aħna firmatarji tal-Konvenzjoni tan-Nazzjonijiet Magħquda, jiġifieri f’dak li għandu x’jaqsam mal-legalizzazzjoni, mhux għalina biss imma għad-diversi pajjiżi li huma firmatarji tagħha, strictly speaking ikunu qegħdin jiksru l-Konvenzjonijiet jekk jillegalizzaw. Għalhekk jintużaw terminoloġiji diferenti. Hemm differenza bejn “legalisation”, li milli qed nara jien fil-White Paper m’hemmx indikazzjoni li qed tipproponi l-legalizzazzjoni. Fil-fatt qiegħed jiġi propost d-decriminalisation within certain parameters. U hemmhekk se jkollok inqas diffikultajiet għax hemm mudelli oħrajn, li qiegħed nassumi li meta ġiet drafted din il-White Paper, ġew meqjusa dawn l-affarijiet. 

Għandek pajjiżi bħal, pereżempju, Switzerland li ilhom mis-snin disgħin b’ċerti miżuri ta’ harm reduction fid-drug policy tagħhom. Mill-2010 għandek ukoll il-mudell tal-Portugall li fil-fatt, is-sustanzi kollha hemmhekk għadhom illegali, però l-użu personali tagħhom ġie across the board dekriminalizzat within certain parameters. Ovvjament mhux se jaqbdek bi 30 gramma kokaina jew b’40 gramma eroina! 

ONOR. CLAUDETTE BUTTIGIEG: Simili għal-liġi li għaddejna aħna fl-2015. 

IS-SUR MANUEL GELLEL: Simili imma t-thresholds huma ftit ogħla u qegħdin imorru pass oltre. Jidher li anke din il-White Paper hekk se tagħmel u se tmur pass oltre, li fil-verità, pussess għall-użu personali, minħabba li huwa dekriminalizzat, mhuwiex an arrestable offence. 

ONOR. CLAUDETTE BUTTIGIEG: Semmejtu n-National Drug Policy. Għandkom idea meta se toħroġ il-policy il-ġdida?  

IS-SUR MANUEL GELLEL: Le, ma nafx. Naf li qiegħed isir ix-xogħol fuqha għax apparti milli naħdem fin-National Coordinating Unit for Drugs and Alcohol, qiegħed ukoll segretarju fin-National Addictions Advisory Board. Imma m’għandix informazzjoni dwar meta se toħroġ din il-policy. 

ONOR. CLAUDETTE BUTTIGIEG: Kontu kkonsultati qabel inkitbet il-White Paper fuq id-dekriminalizzazzjoni jew fuq x’se jiġri dwar l-użu tal-kannabis? 

IS-SUR MANUEL GELLEL: Bħala uffiċċju direttament le, però in-National Addictions Advisory Board, li ċ-Chairperson tiegħu jaħdem qrib ħafna tagħna, ninsab konxju li kien ikkonsultat fuqha. 

ONOR. MARIA DEGUARA: Inti għedtilna li għandek esperjenza f’dan il-qasam li tmur lura għad-disgħinijiet. L-ammonti for personal use li qed jissemmew fil-White Paper, jidhirlek li huma quite safe for personal use? U għal kemm huma dawk l-ammonti? Għal ġimgħa? Għal xahar? 

IS-SUR MANUEL GELLEL: Jekk waqqaft persuna u sibtilha 7 grammi, there is no knowing if that individual is going to use that subtstance within an afternoon or in a week. Ovvjament dik hija xi ħaġa f’idejn il-konsumatur partikolari kif se jqassam is-sustanza tiegħu. Jiġifieri ma naħsibx li jekk ikollok dak l-ammont ta’ droga qiegħed f’xi forma ta’ periklu akbar minn ħaddieħor. L-ispirtu tal-proposta, kif qed nifhimha jien, huwa biex lill-persuna titneħħilha l-istigma marbuta mal-użu tas-sustanzi. Din il-White Paper tipproponi proposti dwar il-kannabis biss. 

Mill-esperjenza tiegħi nista’ ngħid li jekk persuna u, fil-fatt kellna każijiet bħal dawn fil-passat, fejn jekk xi ħadd jinqabad ikabbar xitla għalih personali, din potenzjalment setgħet twasslu għal sentenza minima ta’ sitt xhur ħabs! Peress li jien ġej minn dak il-qasam għandi r-riservi tiegħi fuq li user għax jinqabad bi kwalunkwe tip ta’ sustanza jmur il-ħabs jew inkella jitressaq il-Qorti. Inkwantu ta’ safety, jekk qiegħda tistaqsini fuq safety, jien naħseb li aktar għandu jiġi salvagwardjat - u jidher li b’xi mod qed tindirizzaha l-White Paper - l-aċċess għas-sustanza għall-persuni li jkunu żgħar fl-età. Hemm evidenza min-naħa tar-riċerka internazzjonali fuq kull sustanza, li aktar ma tibda tużaha minn età żgħira, aktar għandek il-potenzjal li tiżviluppa addiction għaliha. Barra minn hekk, kemm għall-moħħ kif ukoll għall-ġisem, huwa aktar detrimentali għas-saħħa li tuża ċerti sustanzi f’età tenera milli tużahom meta tkun kbirt. 

ONOR. MARIA DEGUARA: Jien li qiegħda ngħid huwa for safety purposes għandekx tiddikjara ammont għax jien nista’ ninqabad b’seba’ grammi kuljum u nista’ ninqabad darba b’seba’ grammi. Allura for safety purposes biss, għandux ikun iżjed speċifiku l-ammont which is described as for personal use. Inti stess qed tgħid li hemm problemi kbar meta l-użu jkun eċċessiv minħabba li l-ammonti li jissemmew, skont nies li jeħduha huma stess, iddikjaraw li this could not be consumed in a day sakemm m’intix qiegħed teħodha on a weekly or whatever basis. Nerġa’ ngħid li qiegħda nitkellem biss fuq safety purposes u mhux fuq kwestjoni ta’ dekriminalizzazzjoni għax dik naqbel kompletament magħha. 

IS-SUR MANUEL GELLEL: F’dak li għandu x’jaqsam ma’ safety, ovvjament, hemm issues li jistgħu jikkonċernaw aktar mis-seba’ grammi li jista’ jaqbdek barra bihom. Qiegħed jiġi propost li jekk iwaqqfek pulizija u jsiblek sa seba’ grammi ma jitteħdux passi kriminali kontra tiegħek. Personalment naħseb li anke jekk naqbdu bi ftit iżjed jew bi ftit inqas, jekk ikun għall-użu personali, aktar milli nieħdu proċeduri legali kontra dak l-individwu, għandna naraw għandux bżonn l-għajnuna u jirċievi l-għajnuna. 

ONOR. MARIA DEGUARA: Jien qed nitkellem biss min-naħa ta’ safety u mhux fuq li tipproċedi ... 

IS-SUR MANUEL GELLEL: Jien qiegħed nassumi li se jkun hemm qafas biex nilqgħu għas-sitwazzjoni tal-erba’ xtieli li jistgħu jitkabbru d-dar. Qiegħed jiġi stipulat li ma jistgħux ikunu f’post viżibbli, fejn forsi jdejqu jew itellfu lin-nies. U qiegħed jiġi propost ukoll li dawn il-pjanti jkunu out of reach ta’ nies taħt l-età. L-inkwiet tiegħi huwa fuq kif se tiġi implimentata xi ħaġa bħal din. Kif se nkunu qegħdin nikkontrollawha din is-sitwazzjoni? Min-naħa l-oħra, jekk persuna qed tikkultiva l-pjanti għaliha personali, għandha l-vantaġġ li m’għandhiex għalfejn tiċċappas ma’ channels illeċti oħrajn biex tixtri s-sustanza li għandha bżonn. Ħasbitni ftit għax din qiegħda fuq livell ta’ White Paper u ma nafux kif se tiżviluppa. 

ONOR. MARIA DEGUARA: Naqbel perfettament miegħek fuq tal-pjanti. 

ONOR. DAVID AGIUS: Grazzi ħafna u napprezza li ġejtu tajtuna din l-informazzjoni. Ħalli nibda bl-ewwel kjarifiki. Meta qed insemmu li għandna entrants għat-trattament u għandna ċ-ċifra ta’ 1,800 persuna, dawk huma entrants tal-2018 u allura huma differenti mill-entrants tal-2017? Jew hemm minnhom li jkunu qegħdin fis-sentejn li huma? 

IS-SUR CARLO OLIVARI D’EMANUELE: Ħalli nispjegalek ftit kif tinħadem l-informazzjoni. Aħna nirċievu l-informazzjoni mis-servizzi kollha u mbagħad għandna sistema ta’ kif noħorġu l-persuni individwali. Jiġifieri persuna tista’ tkun użat erba’ jew ħames servizzi u tingħadd bħala persuna waħda. Dak l-ammont li hemm hemmhekk, tal-1,800 persuna, jinkludi l-ammont ta’ nies li jużaw is-servizz għal dik is-sena partikolari. Minn dik iċ-ċifra jkun hemm nies li jkunu daħlu għas-servizz għall-ewwel darba. Ħafna drabi jkollok madwar 200 jew 250 ruħ li jkunu ġodda. Jiġifieri kull sena jkun hemm dan l-ammont ġdid ta’ nies li jkunu qegħdin jieħdu l-għajnuna għall-ewwel darba. 

Jista’ jkollok xi ħadd li mar għall-għajnuna f’Novembru għall-ewwel darba u mbagħad, f’Jannar jiġi meqjus bħala persuna li qiegħda hemmhekk għas-servizzi rikorrenti. Li qed taraw hemmhekk huwa l-ammont kollu tan-nies li marru għall-għajnuna u magħhom hemm inklużi nies li marru għall-għajununa għall-ewwel darba. 

ONOR. DAVID AGIUS: Qed nifhmek li jista’ jkun hemm David Agius li mar fl-2018 u mar fl-2019 u jista’ ikun li mar għall-ewwel darba fl-2019. Ikollna bejn 200 u 300 ruħ fis-sena li jitolbu l-għajnuna għall-ewwel darba? 

IS-SUR CARLO OLIVARI D’EMANUELE: Bejn wieħed u ieħor daqhsekk ikollna. 

ONOR. DAVID AGIUS: U nafu liema hi l-aktar trend ta’ droga li qed jidħlu biha l-ġodda? Bil-kannabis? Bil-kokaina? Jew bl-eroina?  

IS-SUR CARLO OLIVARI D’EMANUELE: Fl-ewwel post għandek il-kannabis. Imbagħad il-kokaina u warajha għandek l-eroina. Maż-żmien l-eroina qiegħda tonqos, jiġifieri nies li jidħlu għall-għajnuna l-ewwel darba minħabba l-eroina qegħdin jonqsu u l-aktar li jidħlu hija minħabba l-kokaina u l-kannabis. Fuq il-Mejda tal-Kamra ġew impoġġija rapporti li fihom għandkom issibu l-informazzjoni kollha f’dan ir-rigward.  

ONOR. DAVID AGIUS: Qiegħed nifhem ukoll li l-etajiet qishom niżlin aktar ‘l isfel? Jiġifieri qed ikunu aktar żgħar in-new entrants? 

IS-SUR CARLO OLIVARI D’EMANUELE: Bħala etajiet tan-new entrants iva. Ir-raġuni hi li f’dak li għandu x’jaqsam mal-eroina, il-persuni li jużaw din is-sustanza jdumu ma jidħlu għall-għajnuna. In-nies li jużaw l-eroina u li toħloqilhom problema ġeneralment idumu ħafna biex jidħlu għall-għajnuna, imma mbagħad jibqgħu fis-servizz għal ħafna snin. Hemm minnhom ilhom 20 u 25 sena fis-servizz! Dawn jibqgħu jiġu monitored jew ikunu qegħdin jieħdu l-methadone jew ikollhom xi relapse u jerġgħu jidħlu biex jagħmlu l-programm. 

IS-SUR MANUEL GELLEL: Jistgħu jkunu persuni li jkunu qegħdin fis-servizz u jkunu ilhom weqfin għax hemmhekk hemm ukoll is-servizz tal-aftercare u s-servizzi tal- methadone maintenance. Jiġifieri jista’ jkollok persuni rreġistrati hemmhekk li jkunu għamlu ħamsa, sitta, seba’ snin ma jeħdux sustanzi illegali imma jkunu għadhom imorru għall-kura biex jieħdu l-methadone kuljum.  

IS-SUR CARLO OLIVARI D’EMANUELE: Fil-fatt ir-rapport jindika liema huma dawk in-nies li għadhom jużaw is-sustanzi jew li qegħdin id-Detox. 

ONOR. DAVID AGIUS: Ħafna drabi persuna tibda tuża sustanza aktar minn età żgħira milli minn meta jkollha 30 sena ‘l fuq. Naħseb il-persentaġġi hekk kienu hux hekk? 

IS-SUR MANUEL GELLEL: Naħseb li minn dejjem hekk kienu. Il-maġġor parti li jmorru għas-servizz ikunu bdew jużaw id-droga meta kienu f’età żgħira. 
ONOR. DAVID AGIUS: F’dan il-Kumitat, għal darba, tnejn, tlieta, smajna l-esperti fis-suġġett jgħidulna li l-aktar ħsara li ssir fuq il-persuna hija sal-età ta’ 25 sena peress li sa dik l-età l-moħħ ikun għadu qiegħed jiżviluppa, u allura jekk xi ħadd jieħu sustanza partikolari sa dak iż-żmien, din tista’ tagħmillu l-ħsara. Din qaluhielna l-esperti f’dan il-Kumitat. Allura bħala policy nazzjonali għandu jkollna din id-distinzjoni u tagħmel enfasi li sa 25 m’għandhiex tittieħed din it-tip ta’ sustanza? Jew forsi sa 24 jew 26 sena? Għandu jkun hemm dan il-punt fil-policy nazzjonali? 

IS-SUR CARLO OLIVARI D’EMANUELE: Ma nafx jekk hux qed tirreferi għall-policy jew għal-liġi? 

ONOR. DAVID AGIUS: It-tnejn li huma għax waħda timxi mal-oħra. 

IS-SUR CARLO OLIVARI D’EMANUELE: Din il-liġi titlob minn 18-il sena ‘l fuq. Kif spjegajt tajjeb inti, ħafna mir-riċerka internazzjonali turina li ...

ONOR. CLAUDETTE BUTTIGIEG: Biex inkunu ċari, dik hija biss White Paper u mhijiex liġi. Fil-fatt għadna qegħdin nistennew li toħroġ il-liġi. U hija diskutibbli jekk tistax issejħilha White Paper minħabba li m’għandhiex liġi marbuta magħha! Imma irrispettivament mill-White Paper, qiegħed jinteressani l-argument li qed jagħmel l-Onor. Agius. Inti taħseb li jagħmel sens li bħala pajjiż għandu jkollna policy fejn ngħidu għall-ġid, għall-iżvilupp psikoloġiku, fiżiku eċċ., din it-threshold tal-età għandha tkun xi ħaġa li tiġi reinforced kif suppost? Ma nafx jekk mill-mudelli li semmejtu intom, fosthom dak tal-Izvizzera u l-Portugall, din it-threshold ġietx inkluża wkoll? Din tidher li hija l-ikbar concern għall-esperti li ġew ikellmuna f’dan il-Kumitat. 

IS-SUR MANUEL GELLEL: Fil-fatt hija ta’ concern. Ejja ngħidu li qed nitkellmu fuq il-kannabis u mhux fuq sustanzi oħra, għax l-individwu juża sustanzi oħra wkoll. Mela jekk jien intella’ l-età għal 21 sena, idealment kieku sejrin pereżempju, b’mudell ta’ legalisation, fejn għandek qafas regolat ta’ kif tinxtara l-kannabis, hemmhekk iva, naqbel li ebda individwu taħt il-21 sena m’għandu jkollu aċċess għal dik il-forma ta’ ħanut. Però, fl-istess ħin, inżomm akkont tal-fatt li jekk qbadt persuna li għandha inqas minn 21 sena b’sitt grammi kannabis, il-White Paper, milli fhimt jien tindika li għandu jkun hemm qafas biex dik il-persuna, minħabba li għadha taħt l-età, taħt it-18-il sena, tiġi riferuta għall-Kummissarju tal-Ġustizzja u tar-Rehabilitation Board biex jekk ikun hemm bżonn xi forma ta’ intervent, din tirċievi intervent. 

Li żgur ma naqbilx magħha hu li kieku persuna li għandha 18-il sena jew inqas tiġi kriminalizzata sempliċiment għax hija taħt l-età. U allura persuna li tkun taħt l-età tmur quddiem maġistrat u persuna li hija ’l fuq mill-età ta’ 18-il sena dik ma tapplikax għaliha. Naħseb li kieku nagħmlu hekk ikun hemm forma ta’ anomalija fejn qed tippenalizza persuna li lkoll kemm aħna nafu li l-maġġor parti tan-nies li jużaw il-kannabis, se jkunu bdew jużawha ... Jekk se nagħmluha minn 21 sena ‘l fuq ma jfissirx li żagħżugħ ta’ 14-il sena mhux se jkollu aċċess għall-kannabis għax jekk se jixtriha illegalment, xorta waħda se tibqa’ available għalih. Però li jkun hemm xi forma ta’ proċeduri kriminali kontra dik il-persuna abbażi tal-età tagħha, hemmhekk dik ma naqbilx magħha. 

ONOR. CLAUDETTE BUTTIGIEG: Inti rreferejt għall-White Paper u naqbel miegħek li dawk ta’ età iżgħar għandhom ikunu protetti aktar, imma ma taħsibx li jista’ jkun hemm l-abbuż mit-traffikanti jew mill-pushers li issa, għax jafu li jekk dawn iż-żgħażagħ jinqabdu bi ftit mhu se jiġrilhom xejn, allura jispiċċaw jużawhom bħala r-riders tagħhom biex iwasslulhom id-droga? 

IS-SUR MANUEL GELLEL: Nisperaw li ma jiġrix hekk. 

ONOR. CLAUDETTE BUTTIGIEG: Imma hija possibilità li rridu naħsbu fuqha. Il-mistoqsijiet li qegħdin nagħmlu hawnhekk huma marbutin mal-mod ta’ kif aħna nkomplu nifhmu aktar x’qed jiġri. Jiġifieri inutli ngħaddsu rasna fir-ramel u ngħidu li idealment ħadd ma jmiss mad-droga, eċċ. Pereżempju ma semmejna xejn fuq l-alkoħol u ħadt l-impressjoni, mill-preżentazzjoni tiegħek, li l-problema tal-alkoħol qiegħda tgħolli rasha sew f’pajjiżna. 

IS-SUR MANUEL GELLEL: Mhux se ngħid li l-problema tal-alkoħol qiegħda tgħolli rasha sew f’pajjiżna għax din il-problema, b’mod speċjali fost l-etajiet żgħar, ilha magħna għal ħafna snin. Jekk tħares mill-1995 lil hawn, minn meta bdew isiru l-ESPAD surveys, li aħna dejjem ipparteċipajna fihom, tara li aħna dejjem skorjajna għoli f’dak li għandu x’jaqsam mal-konsum tal-alkoħol maż-żgħażagħ taħt is-17-il sena. Ma ninsewx li l-liġi tagħna tgħid li persuna tista’ tikkonsma legalment l-alkoħol minn 17-il sena ‘l fuq. Issa l-aħħar ESPAD wera xejriet ta’ tnaqqis u mhux ta’ żieda. Dan it-tnaqqis ftit kien u mhux qed ngħid hekk biex innaqqas mill-fatt li l-alkoħol, fl-opinjoni tiegħi u anke minn dak li joħroġ mill-ESPAD, huwa aċċessibbli ħafna fost iż-żgħażagħ tagħna. 

Forsi kien hemm xi ċaqliq u naħseb li kien hemm ċaqliq f’dak li għandu x’jaqsam ma’ ċerti postijiet ta’ divertiment, fejn minħabba l-finijiet tagħhom f’dak li huwa business ownership, kien jagħmel inqas sens li jkollhom tfal taħt is-17-il sena fil-lokal tagħhom. Imma mbagħad għandek postijiet oħra; djar privati, każini lokali u confectioneries li llum ħafna minnhom qegħdin jibqgħu miftuħin sal-10.00 p.m. u sal-10.30 p.m. Jien inħobb inġib eżempji tanġibbli. Qabel bdejna kont qiegħed nitkellem ftit mal-Onor. Parnis. Jien noqgħod Raħal Ġdid u hemm ħanut partikolari ... Suppost hemm liġi li tgħid li l-magna tas-sigaretti għandha tkun f’post aċċessibbli. Imma hemm postijiet, mhux f’Raħal Ġdid biss, fejn din il-liġi mhux qiegħda tiġi rispettata. U allura jkollok il-magna tas-sigaretti x’imkien li tkun aċċessibbli għaż-żgħażagħ. 

Sfortunatament l-istess ħaġa nistgħu ngħidu fuq l-alkoħol. Persważ li dan huwa aċċessibbli għaż-żgħażagħ f’ħafna postijiet. Jekk nibgħat lit-tifel tiegħi li għadu kemm għalaq 17-il sena sabiex jixtrili six pack birra, minn x’imkien se jixtri żgur għax għandna problema f’dik li ngħidulha civil duty. Fil-verità, l-infurzar forsi jagħmel dak li jista’ jagħmel, imma jekk inti għandek ħanut li jagħżel li xorta jbigħ kaxxa birra lil grupp ta’ żgħażagħ ta’ 16-il sena u inqas, dik hija problema!

ONOR. CLAUDETTE BUTTIGIEG: Fil-fatt, ir-riforma li għamlu f’Iceland bdewha proprju minn hemmhekk, mill-abbuż tal-alkoħol fiż-żgħażagħ, u interessanti ħafna għax l-istudju tagħhom m’għamluhx fuq iż-żgħażagħ li jabbużaw mill-alkoħol, eċċ., imma għamluh fuq iż-żgħażagħ li jagħżlu li ma jabbużawx! Dak kien il-mudell li bbażaw fuqu.  

ONOR. DAVID AGIUS: Ħalli nibqa’ fuq l-istess slide li għandna hawnhekk. Qed ngħidu li harm reduction syringes, bdejna bi kważi 300,000 u issa qed ngħidu 250,000. Taħsbu li din qiegħda taħdem? Bħala politika nazzjonali, li nagħtu s-siringi u l-methadone, is it helping the cause biex innaqqsu l-problema jew għandek xi ħadd li qiegħed fi problema u inti qiegħed tagħtih din it-tip ta’ għajnuna imma l-problema xorta hemm se tibqa’? Nixtieq nifhimha din. 

IS-SUR MANUEL GELLEL: I think it is. 

ONOR. DAVID AGIUS: Qiegħda tgħin jew tnaqqas il-problema? 

IS-SUR MANUEL GELLEL: Qiegħda tnaqqas il-problema għaliex hija miżura ta’ harm reduction. Jien persuna li nħaddan ħafna l-prinċipji ta’ harm reduction. Fil-verità, jekk għandek persuna li – forsi mill-esperjenza personali tiegħi – m’għandhiex aċċess għas-siringi nodfa, se jkollok potenzjal ta’ sharing of needles, se jkollok l-użu ta’ siringi jew ta’ equipment ieħor li forsi jkun qadim u maħmuġ. Jiġifieri dik se tnaqqas ħafna mill-problema. Jekk qed issemmi l-methadone tajjeb ngħidu li persuna li qiegħda tirċievi l-methadone f’pajjiżna, din tkun qiegħda taċċessa servizz sħiħ għax hemmhekk għandek it-tobba li jagħmlu l-iscreening għal ċertu mard, eċċ., u għandek ukoll is-social workers u l-motivators. 

ONOR. DAVID AGIUS: Għandna l-istess ħsieb imma xtaqt nismagħha mingħandek; għall-politika nazzjonali ta’ dan il-pajjiż x’hemm bżonn li nżidu biex ngħinu lil dan is-servizz li qed jingħata bħalissa? Hemm bżonn inżidu xi affarijiet? Għandna bżonn aktar professjonisti? Għanda bżonn aktar postijiet jew inħallu post wieħed? X’għandna bżonn nagħmlu? Safejn naf jien għandna madwar 800 ruħ li jieħdu l-methadone hux hekk? 

IS-SUR MANUEL GELLEL: Dawn l-aħħar snin naqsu u għandna 777. 

IS-SUR CARLO OLIVARI D’EMANUELE: Naħseb li jekk tistaqsi lis-servizzi jgħidulek li iva, għandhom bżonn ta’ aktar human resources. 

ONOR. DAVID AGIUS: X’għandna bżonn? Human resources? 

IS-SUR CARLO OLIVARI D’EMANUELE: Apparti human resources hemm bżonn ukoll f’dak li għandu x’jaqsam mal-għajnuna. Naqbel ħafna mas-Sur Gellel f’dak li għandu x’jaqsam mal-harm reduction u hemm bżonn isir community work, mhux biss f’dak li għandu x’jaqsam mas-siringi. F’dak li għandu x’jaqsam mal-harm reduction hemm bżonn li jibda jsir ftit fil-parties, jew inkella jekk ikun hemm bżonn, issir xi ħaġa bħalma jsir fil-Belġju. Forsi tinstema’ ftit estrema imma fil-Belġu għandek laboratorju biex jekk xi ħadd għandu xi sustanzi fuqu, jista’ jidħol hemmhekk anonimament u jiċċekkja jekk fihom sintetika fihom li jistgħu jagħmlulu l-ħsara jew joqtluh. Dawn huma affarijiet estremi imma naħseb li eventwlament jagħmlu sens. 

ONOR. DAVID AGIUS: Dan is-servizz li qed jingħata lil dawn il-klijenti, jiġifieri lil dawn is-777, hemm bżonn xi ħaġa mill-esperjenza tagħkom li dan il-pajjiż għandu bżonn inżidulu fi żmien sena, sentejn, tlieta, biex intejbuh? Xi tħossu li għandna nirranġaw biex dawk is-777 inniżżluhom għal 500 u inqas? 

IS-SUR CARLO OLIVARI D’EMANUELE: Minn sena għal oħra qed jonqsu għax it-trend qiegħda tinbidel tat-tip ta’ droga li jużaw. Anke l-ammont ta’ nies li jużaw is-seringi naqas ukoll.  

IS-SUR MANUEL GELLEL: M’għandniex prevalenza għolja ta’ mard infettiv. Pereżempju, l-HIV cases huma few and far between li huma relatati mal-użu tas-sustanza li jkollna fil-pajjiż. Il-Hepatitis B naqset ħafna wkoll għax għandek l-iscreening min-naħa tad-Detox u għandek l-availability tal-vaċċin li jingħata lil dawn il-klijenti. 

IS-SUR CARLO OLIVARI D’EMANUELE: Naħseb f’dawn l-aħħar sentejn kien qed isir il-programm tal-Hepatitis C, jiġifieri dak li jkun jiġi screened u jieħu t-trattament jekk jiġi pożittiv għalih. 

ONOR. DAVID AGIUS: Jiġifieri bħala pajjiż, lil dawn is-777 ruħ nistgħu noffrulhom xi servizz ieħor milli qed noffru llum li jista’ jgħinhom fiċ-ċirkostanzi tagħhom? Hemm x’nagħmlu aktar? 

IS-SUR MANUEL GELLEL: This is a personal hunch more than anything else ... 

ONOR. DAVID AGIUS: Minn hemmhekk li jinbtu l-ideat.  

IS-SUR MANUEL GELLEL: Naħseb li anke minħabba ċ-ċifri li nikkwotaw aħna, hemm inċidenza ogħla ta’ persuni li ilhom jużaw is-servizzi għal ħafna snin, u dawn kienu jidhru li qed jiżdiedu, u allura naħseb li għandna nindirizzaw b’mod effettiv u nkunu nafu aktar x’qed jiġri - persważ li s-servizzi jafu - dwar persuni li jkunu ilhom jużaw għal diversi snin id-droga, dawk li ngħidulhom il-long-time users, li ħafna drabi jkunu jgħixu f’sitwazzjonijiet fejn, jiddispjaċini ngħid, anke mill-esperjenzi personali, ikunu f’qagħda ta’ saħħa tal-biża’ u …

ONOR. CLAUDETTE BUTTIGIEG: X’età għandhom l-ikbar users li nafu bihom? 

IS-SUR CARLO OLIVARI D’EMANUELE: Hemm ammont żgħir ta’ over 60. Bħala average qegħdin nitkellmu minn 45 sena sa 60 sena li qegħdin fuq l-eroina. 

ONOR. DAVID AGIUS: Liema dipartiment huwa responsabbli? Id-Dipartiment tas-Saħħa? 

IS-SUR MANUEL GELLEL: Naħseb li mhux tas-Saħħa biss. Għandek l-entitajiet, l-NGOs u s-servizzi.

ONOR. DAVID AGIUS: Imma meta jmorru għall-għajnuna, imorru direttament id-Dipartiment tas-Saħħa hux hekk? 

IS-SUR MANUEL GELLEL: Again, hawnhekk se nitkellem on a personal hunch. Meta għandek persuni li jkunu ilhom dak l-ammont ta’ snin fis-servizzi, ikunu għamlu l-programmi, - bħalissa qed nagħmel studju tiegħi personali - ikollok persuni li qabel ma waqfu jkunu għamlu erba’, ħames darbiet programm partikolari u jibqgħu fejn huma, li xi kultant nissusspetta li at some point in time dawn in-nies - mhux għax isibu l-bibien magħluqin għax naħseb li din qatt ma tiġri fil-pajjiż – jibda jkollhom ċertu qtugħ ta’ qalb! Tismagħhom jgħidulek li marru tali programm erba’ darbiet, kemm-il darba se jibqgħu jagħmlu l-istess programm?! Forsi jkun hawn kelmtejn ta’ għarfien għal dawn l-individwi għaliex ir-riċerka turi li anke meta tagħmel l-inqas kuntatt mas-servizzi, dan dejjem iħalli impatt fuq l-individwu. Impatt pożittiv iħalli dejjem. Issa ċerti nies jieħdu 20 sena biex jirkupraw, oħrajn never develop an addiction, u oħrajn iseħħu ċirkostanzi fil-ħajja tagħhom li they would want to move on. 

ONOR. DAVID AGIUS: F’dan ir-rapport għandna graph fuq id-drug induced deaths and mortality u kif qed naraw fl-2019 kellna 294 u fl-2018 kellna 225. Dawn in-numri jindikaw drug deaths jew overdoses? Jew it-tnejn flimkien? 

IS-SUR MANUEL GELLEL: Overdoses. 

ONOR. DAVID AGIUS: Jiġifieri qed ngħidu li kellna 294 overdoses minħabba kokaina, 99 minħabba eroina, 160 minħabba kannabis u 107 ...  

IS-SUR MANUEL GELLEL: Dawk huma emergency admissions u jkunu minħabba l-użu ta’ sustanza imma mbagħad f’dak li għandu x’jaqsam imwiet hemm ukoll. 

ONOR. DAVID AGIUS: 16 deaths per million population fl-2017. 

IS-SUR MANUEL GELLEL: Imma mhux dik iċ-ċifra. Dak il-graph li qed tara huwa fuq l-emergency admissions. 

ONOR. DAVID AGIUS: Dawn huma l-overdoses, jiġifieri qed naraw li mill-2016 sal-2019 kellna żieda. Pereżempju, il-kannabis telgħet minn 38 għal 160 fi tlieta, erba’ snin. X’inhi allura? Din nuqqas ta’ edukazzjoni? 

IS-SUR MANUEL GELLEL: Mhux neċessarjament. 

ONOR. DAVID AGIUS: Il-kwalità? 

IS-SUR MANUEL GELLEL: Jista’ jkun. 

IS-SUR CARLO OLIVARI D’EMANUELE: Li kien hemm żgur u dan joħroġ mill-Euro-DEN għax hemm persuna fl-Emerġenza li tieħu din l-informazzjoni kollha u tirrapporta lill-aġenziji Ewropej u l-proġett jismu Euro-DEN. Minn dan ħareġ li ħafna mid-droga li kien hemm kienet sintetika u meta d-droga tkun sintetika jkun hemm problemi kbar minħabba li inti ma tkunx taf x’fiha. 

IS-SUR MANUEL GELLEL: Nista’ nżid xi ħaġa oħra. F’dawn l-aħħar snin l-inċidenza ta’ high potency THC cannabis kienet prevalenti ħafna. Għandek sitwazzjoni fejn normalment persuna, għal numru ta’ snin kienet tuża l-kannabis u qatt ma ġralha xejn, imbagħad jista’ jkun li minħabba li s-sustanza dawn l-aħħar snin kien qed ikollha aktar konċentrazzjoni ta’ THC, kien qed ikun hemm adverse reactions fuq dik il-persuna. Anke f’dak li għandu x’jaqsam ma’ drug overdoses, ħafna drabi n-nies li sfortunatament imutu, huwa jew meta jiddeċiedu li jitilqu mill-programm, jew meta joħorġu mill-ħabs u jerġgħu jibdew jużawha u allura, minbarra li jkun hemm inċidenza ta’ pilloli u medikazzjoni oħra, ikun hemm aktar inċidenza ta’ overdoses. 

Bħala average l-imwiet ikunu bejn ħamsa u sebgħa persuni fis-sena. Ovvjament one is one too many imma dawk huma n-numri tagħna. Kellna sena waħda partikolari, jidhirli fl-2007, fejn kellna 11 imwiet, imma minn dik is-sena ‘l quddiem ma erġajniex rajnieha dik iċ-ċifra. Ħafna drabi l-imwiet li nirrapportaw f’pajjiżna jkunu relatati direttament mal-użu tal-eroina, però ma jkunx hemm l-eroina biss imma jkun hemm l-alkoħol u sustanzi oħrajn ukoll.  

ONOR. DAVID AGIUS: Meta mmorru għall-ammonti ta’ droga li għandna fil-pajjiż, dawn li fhimt jien hawnhekk li huma the top three drugs seized, qiegħed nifhem li dawk huma l-ammonti li l-pulizija rnexxielha taqbad. Mill-esperjenza tagħkom, kemm hu l-użu tal-kannabis, kokaina u eroina fil-pajjiż? 

IS-SUR CARLO OLIVARI D’EMANUELE: Bħala użu aħna ma nkunux nafu minħabba li dawn in-nies la qed jinqabdu mill-pulizija u lanqas qegħdin jidħlu għall-għajnuna.  

ONOR. CLAUDETTE BUTTIGIEG: They are not traceable. 

IS-SUR CARLO OLIVARI D’EMANUELE: It is not traceable imma ... Jekk tara kemm qed tinqabad droga, dak ikun jirrifletti wkoll x’hemm fis-suq. 

ONOR. DAVID AGIUS: Jiġifieri kieku kellek testrapola din iċ-ċifra li għandna hawnhekk, tista’ testrapolaha? 

IS-SUR CARLO OLIVARI D’EMANUELE: Tista’ testrapolaha, b’mod partikolari għax inti għandek id-droga maqbuda fil-Freeport ...

ONOR. DAVID AGIUS: Eskludi dik għax dik tkun sejra għal barra minn Malta. 

IS-SUR CARLO OLIVARI D’EMANUELE: Imbagħad għandek iċ-ċifra lokali li tinqabad mill-pulizija. Dik tkun l-ammont li tkun se tintuża għas-suq lokali. 
ONOR. DAVID AGIUS: Kif tagħmluha s-somma? Tgħidu lokalment kien hawn għall-argument 100 kilo kannabis u nqabdet mill-pulizija ...

IS-SUR MANUEL GELLEL: Ma naħsibx li tista’ taħdimha hekk. Naħseb l-aħjar għodda biex tkejjel x’tip ta’ użu ta’ droga hawn fil-popolazzjoni huwa through surveys. Issa l-aħħar survey li sar f’pajjiżna, fil-popolazzjoni ġenerali, kienet il-pubblikazzjoni li ħarġet fl-2014 imma s-survey sar fl-2013, general population survey fuq l-użu tal-alkoħol, tabakk, prescription medication, eċċ. (Interruzzjonijiet) Fil-fatt użajna l-istess tool għax dak iż-żmien ir-rapport ħareġ mill-uffiċċju tagħna u mill-Kummissjoni. Again, meta nsemmu surveys, jagħtuk indikazzjoni imma ma jagħtukx ċifri attwali. Dik l-aħjar għodda li għandna. Nispera wkoll li fis-snin li ġejjin ...  

ONOR. DAVID AGIUS: Fil-politika nazzjonali li jmiss għandna ngħidu li għandu jsir dan l-istudju? Għandu jkun inkluż fiha? 

IS-SUR MANUEL GELLEL: Iva. 

ONOR. DAVID AGIUS: Qed ngħid hekk għax jekk ma nifhmux kemm hi mifruxa s-sitwazzjoni ma tkunx tista’ tieħu ċertu tip ta’ policy dwarha. Mill-analiżi, għax meta nħares lejn dawn iċ-ċifri nibda ngħid 507 kilos ta’ kannabis fl-2019 mhux ammont żgħir imma mbagħad 17,000 kilo huwa ħafna ikbar fis-sena ta’ qabel! Ma jfissirx li naqas għax kien hemm dik il-qabda partikolari per se, imma l-użu li intom titkellmu fuqu, biex aħna forsi nagħmlu politika aħjar dwar dan is-suġġett, kemm taraw li hija aċċessibbli  d-droga fil-pajjiż? X’inhuma l-averages tal-etajiet? Hija xi ħaġa li tista’ ssibha faċilment jew trid tagħmel sforz? X’inhu l-ħsieb tagħkom? 

IS-SUR CARLO OLIVARI D’EMANUELE: Jekk tħares lejn l-istudju tal-ESPAD, u dan l-aħħar ġie ppubblikat rapport fuq studju li sar bejn l-istudenti tal-Università, tinnota li dawn l-istudenti jgħidu li aċċessibbli ħafna. It is very accessible. Il-punt fuq dak li għandu x’jaqsam ma’ harm reduction, huwa importanti ħafna li l-aċċessibilità se tkun qiegħda hemmhekk, jiġifieri tagħmel kemm tagħmel infurzar, jekk jien se mmur party u rrid gramma, se nara kif se nsibha u nsibha. Imma x’inhi l-aktar ħaġa importanti? Mhux li tipponta subgħajk lejn dik il-persuna. 

Ovvjament, bħala infurzar trid tipprova taqbad lil dak li qed ibigħha biex din ma tkunx fl-ambjent. Issa x’tista’ tagħmel biex tipproteġi? Fuq harm reduction nista’ ngħid - dawn rajthom meta kont mort biex nosserva f’pajjiżi bħal Brussell – li hemm proċessi f’pajjiżi barranin fejn jidħlu l-community workers, iqassmu speċi ta’ credit cards bl-informazzjoni kollha tad-droga fuqhom u x’effetti tista’ tagħmillek, bil-contact numbers f’każ ta’ emerġenza, u din tintuża biex tqatta’. They are using the tools to take drugs to promote and to prevent. Ħafna drabi dawn narawhom xi ftit esaġerati imma mbagħad trid tidħol fil-frame of mind taż-żgħażagħ u tan-nies li se jkunu qegħdin jużawha. Jekk nistgħu nipprevjenu persuna milli tmur l-Emerġenza aħjar milli nħalluha għaddejja. 

Xtaqt ngħid xi ħaġa żgħira f’dak li għandu x’jaqsam ma’ fondi u meta semmejt fejn jistgħu jmorru l-fondi. Xtaqt insemmi żewġ kategoriji; waħda f’dak li għandu x’jaqsam man-nies. Studji li għandhom x’jaqsmu man-nisa ma tantx għandna għax ħafna drabi nisa li jieħdu d-droga, speċjalment jekk ikollhom it-tfal, dan mhux se jmorru għall-għajnuna għaliex jibżgħu li t-tfal ma jibqgħux jgħixu magħhom. Jiġifieri hemmhekk hemm bżonn ta’ edukazzjoni man-nisa li jużaw id-droga u kif jistgħu jieħdu l-għajnuna mingħajr ma tinbidlilhom ħajjithom ta’ taħt fuq. 

It-tieni kategorija hija tas-second generation drug users. Dawn ikunu trabbew f’ambjent fejn il-ġenituri tagħhom kienu jieħdu d-droga u mbagħad huma wkoll spiċċaw jieħdu d-droga. Hemmhekk qegħdin naraw ambjent kompletament differenti. 

ONOR. DAVID AGIUS: Allura x’qed tipproponi li nagħmlu bħala pajjiż? 

IS-SUR CARLO OLIVARI D’EMANUELE: Li qed nipproponi huwa li l-ewwel nett, isir studju biex nifhmu aktar dawn il-kategoriji u jkun hemm nies speċjalizzati li jistgħu jaħdmu ma’ dawn iż-żewġ gruppi partikolari u gruppi oħrajn għax aktar ma tistudja, aktar tiskopri affarijiet u jkollok professjonisti li jistgħu jmexxu lil persuna minn x’ħin tqum sa x’ħin torqod. Jekk għandek mara li għandha bżonn l-għajnuna u għandha bżonn tidħol għall-programm, tkun magħha biex twassalha. Ovvjament mhux tidħol fil-ħajja tagħha imma tiggwidaha biex tmur għall-għajnuna u tgħinha biex jekk għandha t-tfal id-dar, tkun taf kif se tieħu ħsiebhom.  
ONOR. CLAUDETTE BUTTIGIEG: Kważi qed tgħid servizz personalizzat. 

IS-SUR CARLO OLIVARI D’EMANUELE: Iva. Dan it-tip ta’ servizz kien jeżisti qabel imma ma nafx jekk għadux. Fiż-żmien li kont naħdem l-Appoġġ kien jeżisti servizz simili. Ma kienx marbut man-nisa li jieħdu d-droga imma kien servizz miftuħ. Min kien ikollu bżonn l-għajnuna, anke pereżempju fuq life skills, fuq affarijiet sempliċi kif se jaħslu l-platti jew kif se jaħslu l-ħwejjeġ, ħafna drabi l-persuna li tkun taħt l-effett tad-droga tħossha overwhelmed u ma tkunx taf eżattament f’liema direzzjoni se tmur u xi trid tagħmel. U dan kien qisu servizz ta’ mentoring. 

ONOR. DAVID AGIUS: Jien fhimt ukoll, meta kellna magħna tal-OASI, li kważi dawn għandhom waiting list biex jagħtu l-kura u l-assistenza. Mill-aspett ta’ policy nazzjonali qegħdin taħsbu f’xi ħaġa, jew tafu b’xi ħaġa, li tista’ ssir biex min għandu bżonn l-għajnuna u qiegħed ifittex l-għajnuna, ma jsibx waiting list quddiemu? Din hija xi ħaġa li tinkwetani għax ikollok xi ħadd li qed jipprova jfittex l-għajnuna imma minħabba li hemm numru ta’ users oħrajn ma jsibx fejn imur. 

IS-SUR MANUEL GELLEL: Mill-informazzjoni li għandi, f’dak li għandu x’jaqsam mal-waiting list, ħafna drabi jkunu marbutin ma’ djar residenzjali fejn jista’ jkun hemm waiting list imma l-bqija, f’dak li għandu x’jaqsam ma’ community services u Detox,  dawn huma ħafna aktar aċċessibbli u in real time. Ovvjament l-OASI joffru servizz tajjeb ħafna, però huwa servizz li jaħdem - bħad-djar l-oħra - b’ċerti limitazzjonijiet. Jiġifieri jekk għandek dar residenzjali li qed takkomoda fiha 14-il persuna, ma jistax ikollok 15 hemm ġew. L-1,943 huma numru ferm iżgħar ta’ dawk il-persuni li jaċċessaw xi forma ta’ servizz residenzjali. 

Żgur li mhux kulħadd ikollu bżonn dik il-forma ta’ għajnuna imma mbagħad hemm il-fattur li jista’ jkun li jkun hemm persuni li jkollhom jistennew ftit ġimgħat jew ftit xhur. Ħafna drabi dan jintuża bħala perjodu ta’ orjentazzjoni u preparazzjoni għall-pass li l-individwu jkun qed jagħmel. Biex inkompli ma’ dak li qal is-Sur Olivari, naħseb li jekk is-servizzi jkollhom aktar riżorsi biex ikabbru, żgur li mhux se jgħidu le.

Fattur ieħor li wieħed jista’ jikkonsidra huwa li d-domanda għall-programmi residenzjali, f’dawn l-aħħar snin, naqset, jiġifieri aktar milli żdiedu n-nies li jridu jaċċessaw il-programmi residenzjali, kien hemm snin partikolari fejn dawn naqsu. U din trid iżżommha inkonsiderazzjoni. F’dak li għandu x’jaqsam mas-servizzi, naħseb aktar milli sempliċiment nespandu l-faċilitajiet, aktar għandu jkun hemm dedikazzjoni dwar is-servizzi tagħhom ħalli jkunu jistgħu jsiru aktar speċifiċi għas-sitwazzjoni tal-lum. Nerġa’ ngħid li għal diversi snin kien hemm programmi residenzjali li fil-maġġor parti tagħhom kienu jkunu okkupati minn persuni li jużaw l-eroina, u sa ċertu punt dak għadu l-fattur għall-użu tal-eroina, mhux għal Malta biss imma across the globe. Hemm tried and tested medications u tried and tested approaches, li għal ħafna snin ħallew … 

F’dak li għandu x’jaqsam ma’ użu ta’ sustanzi oħra li jistgħu jkunu in unknown quantities f’dak li għandu x’jaqsam mas-synthetic, tant il-compound tagħhom jinbidel li diffiċli li you keep track of them all. U allura bħalma kellna programmi tailor made għall-heroin users li kellhom imbagħad jaddattaw through time, naħseb li għandu jkun hemm approaches li jkunu aktar ħolisitċi. Pereżempju, jekk se mmur għal servizz speċifiku, is-sitwazzjoni tiġi meqjusa … Mhux għax Manuel Gellel jieħu t-tali sustanza imma għax Manuel Gellel għandu tali problemi, għandu problema ta’ użu ta’ sustanza, għandu problema ta’ addiction, eċċ., u nindirizzaw dik is-sitwazzjoni. Ħafna drabi hekk isir, jiġifieri meta bniedem jiġi għandek, ma tgħidlux biss biex jaqta’ l-użu tad-droga għax wara l-użu tad-droga jkun hemm problemi oħra. Għandek problemi ta’ saħħa, problemi ta’ housing, problemi soċjali, problemi ta’ skills, problemi legali, eċċ., u allura jkun hemm ħafna x’tindirizza. 

Fix-xhur li ġejjin, jekk alla jrid, se noffru servizz speċifikat għaż-żgħażagħ taħt it-18-il sena. U dak huwa pass ieħor ‘il quddiem għax li jkollok żagħżugħ ta’ 16-il sena, 17-il sena li jinsab f’diffikultajiet ma jagħmilx sens li titfgħu ma’ persuni li jkunu qed jagħmlu programm u li jkunu seasoned users għax ikun ilhom jużaw 20, 30 sena. Naħseb dawk is-sitwazzjonijiet qegħdin jiġu indirizzati, però naħseb li l-focus hemm irid ikun, u ċjoè li li s-servizzi jkunu ħolistiċi u tailor made għall-individwu. 

Is-Sur Olivari semma n-nisa u intom semmejtu ż-żgħażagħ u persuni li jkollhom problemi ta’ housing. Dik ukoll hija xi ħaġa li forsi wieħed għandu jindirizzaha. L-isfortuna hi li ħafna drabi, għalkemm naħseb li naqset matul is-snin, ikollok persuna li tkun tuża d-droga u li din issib ruħha f’sitwazzjonijiet ta’ homelessness. Ħafna drabi ssib il-bibien magħluqin għax bniedem li juża d-droga se taħsibha għal darba darbtejn fejn se ddaħħlu. U ħafna drabi jkunu ġustifikati. Jekk jien għandi dar li fiha qed nakkomoda familji bit-tfal, eċċ., u se ndaħħal user, irid ikolli qafas biex nilqa’ għall-eventwalitajiet ta’ dak l-individwu. U allura naħseb li għandu jkun hemm servizzi li jkunu speċifikati għad-drug users li jsibu ruħhom f’sitwazzjoni ta’ homelessness u li jkollhom fejn jiġu milqugħa. 

Niftakar li meta kont naħdem f’dan il-qasam kont issib nies wara l-grada ta’ Mount Carmel Hospital jitolbu l-għajnuna għax ma jkollhomx fejn jorqdu! Issa jekk jien m’għandix problemi ta’ saħħa mentali, dak mhuwiex il-post indikat għalija imma jekk l-alternattiva tiegħi hija li norqod barra fuq bank … Dawn ma jkunux numri kbar imma kif għedt fuq tal-overdoses, ngħid l-istess ħaġa hawnhekk u ngħid li one person sleeping on the street is one person too many. 

ONOR. DAVID AGIUS: Sur Gellel, xtaqt nagħmillek l-aħħar mistoqsija. Xtaqt inkopri ħafna aktar affarijiet imma qiegħed nieħu pjaċir nitkellem magħkom. Id-data tagħkom qed tiġbruha minn diversi postijiet u fil-fatt hawn lista sħiħa. Pereżempju mill-iskejjel primarji jew sekondarji tirċievu xi tip ta’ data? Tinġabar informazzjoni? Meta ngħidu tfal ta’ 12-il sena, 13-il sena li jibdew jagħmlu użu mis-sustanzi, qegħdin naslu biex inġibu ftit informazzjoni mill-iskejjel tal-Gvern, Privati u tal-Knisja?  

IS-SUR CARLO OLIVARI D’EMANUELE: Dik l-informazzjoni tinġabar minn Sedqa, jiġifieri tkun parti mill-informazzjoni li jkollna, imma hemm servizzi li huma speċjalizzati u li jaqgħu taħt il-Ministeru għall-Edukazzjoni. Hemmhekk għandek nies li huma speċjalizzati u li jaħdmu fl-iskejjel biex jaħdmu ma’ dawn it-tfal u ż-żgħażagħ. 

ONOR. DAVID AGIUS: Iġibulkom l-informazzjoni jew jagħtuhom xi kors huma?  

IS-SUR CARLO OLIVARI D’EMANUELE: Mhux kors biss. Jiġifieri jekk għandek tifel jew tifla fi skola li għandhom problema ta’ użu, li nqabdu jpejpu l-ħaxixa fl-iskola, dawn jiġu riferuti lil nies li huma speċjalizzati fl-iskejjel. 

ONOR. DAVID AGIUS: Imbagħad jinformawkom dwarhom? 

IS-SUR CARLO OLIVARI D’EMANUELE: Jinformaw lis-Sedqa. 

ONOR. DAVID AGIUS: U Sedqa jinformaw lilkom? 

IS-SUR CARLO OLIVARI D’EMANUELE: Imbagħad dik tidħol mal-informazzjoni li jagħtuna. 

ONOR. DAVID AGIUS: Qed narawha tikber jew tiċkien din is-sitwazzjoni? Meta qed ngħidu 42% tan-nies li jużaw xi tip ta’ droga kienu taħt it-18-il sena … 

IS-SUR CARLO OLIVARI D’EMANUELE: Jekk tħares lejn iċ-ċifri tara li għandek 2.5% tan-nies li qed jieħdu l-għajnuna li huma taħt l-età.

ONOR. DAVID AGIUS: Taħt it-18-il sena, jiġifieri dik li semmiet l-Onor. Claudette Buttigieg. 

IS-SUR CARLO OLIVARI D’EMANUELE: Dik hija ċifra żgħira li nistgħu ngħodduha magħhom. 

ONOR. DAVID AGIUS: Imma dawk qed jieħdu trattament hux hekk? 

IS-SUR CARLO OLIVARI D’EMANUELE: Iva. 

ONOR. DAVID AGIUS: Hemm oħrajn li jista’ jkun li qegħdin fis-sitwazzjoni li jużaw s-sustanza. 

IS-SUR CARLO OLVIARI D’EMANUELE: Jista’ jkun li dawn qegħdin jieħdu trattament, mhux bilfors mediku imma trattament soċjali. Hemmhekk ukoll, f’dak li għandu x’jaqsam mat-trattament, irridu nagħmlu distinzjoni bejn it-tnejn. 

ONOR. DAVID AGIUS: Jiġifieri dawn il-persuni li semmejt, li huma second generation drug users, minn fejn joħorġu? Mill-esperjenza tagħkom jew hemm xi data partikolari fuqhom? 

IS-SUR CARLO OLIVARI D’EMANUELE: Le, aktar mill-esperjenza f’dan l-istadju. Ovvjament aħna ma nkunux nafu min hi l-persuna. Jien ma nistax ngħid dan huwa t-tifel tat-tali minħabba d-data protection. Għalhekk għandu bżonn isir aktar studju biex nifhmu eżatt x’inhu jiġri maż-żgħażagħ ta’ ġenituri li kienu jużaw id-droga. 

ONOR. DAVID AGIUS: Aktar riċerka. 

IS-SUR CARLO OLIVARI D’EMANUELE: Riċerka hemm bżonn ħafna għax neqsin ħafna minnha. 

IĊ-CHAIRPERSON: Hawn aktar mistoqsijiet? L-Onor. Rosianne Cutajar. 

ONOR. ROSIANNE CUTAJAR: Min-naħa tiegħi xtaqt ngħid li b’konvinzjoni nemmen li t-triq ‘il quddiem hija l-harm reduction approach u ħadt pjaċir bil-mod apert li t-tnejn li intom għamiltu l-interventi tagħkom. Il-ġimgħa l-oħra kellna mistieden partikolari li rrimarka fuq kif ma nistgħux insejħu l-użu responsabbli tal-kannabis għax meta ssemmi d-droga ma tistax tuża l-aġġettiv “responsabbli”. Ingħataw diversi eżempji ta’ x’qed jiġri barra mill-pajjiż u naħseb li kieku kellna nipproponuhom lokalment, żgur li jkun hawn furja kbira fuqhom! Pereżempju, li kieku kellna ngħidu lill-ġenituri li se npoġġu laboratorji viċin stabbilimenti ffrekwentati miż-żgħażagħ biex jekk ikollhom id-droga jkunu jistgħu jiċċekkjaw x’fiha .... 

Jiena nemmen ħafna fil-konċett tar-responsabilità. F’dinja ideali ħadd ma jieħu d-droga u naħseb li kulħadd jaqbel ma’ dan il-kunċett. Imma rridu nkunu realistiċi. Nemmen li b’dan l-approach inkunu iżjed effettivi bħalma r-riċerka qiegħda turi li f’dawk il-pajjiżi li ħadu dan it-tip ta’ approach, ir-riżultati qed ikunu pożittivi u inkorraġanti. Min-naħa tiegħi nirringrazzjakom talli qsamtu l-ħsebijiet tagħkom magħna. 

IĊ-CHAIRPERSON: Nirringrazzjakom talli kontu parti mill-mistiedna li ressaq quddiemu dan il-Kumitat. Napprezza x-xogħol li qegħdin tagħmlu għax kieku ma tkunux intom, naħseb li n-numru jkun ferm akbar. Nirringrazzjakom.  

Fis-6.25 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u aġenda li jiġu komunikati aktar tard. 
